
TICONDZISO KULABAHLOLWAKO   
 
1. Fundzisisa leticondziso ngembikwekutsi ucale kuphendvula imibuto.   
 
2. 
 
 
 

Ungalifundzi lonkhe liphepha lemibuto. Buka lokucuketfwe ekhasini 
lalokucuketfwe bese ubeka luphawu kulowo nalowo mbuto lobutwe 
ngetincwadzi lotifundze lonyaka. Emva kwaloko, fundza leyo mibuto 
lenetimphawu kuphela bese ukhetsa leyo lofuna kuyiphendvula. 

  

 
3. Liphepha lemibuto licuketse TIGABA LETINTSATFU:   
 
 SIGABA A: 

SIGABA B: 
SIGABA C: 

Tinkondlo (30) 
Inoveli/Temdzabu (25) 
Umdlalo (25) 

  

 
4. 
 
 
 
 
 
 
 
 
 
 
 
 
 
 
 
 

Kulindzeleke kutsi uphendvule imibuto LESIHLANU seyiyonkhe: 
ESIGABENI A imibuto MITSATFU, ESIGABENI B MUNYE, ESIGABENI C 
MUNYE ngalendlela: 
 
SIGABA A: TINKONDLO 
 
TINKONDLO LETIFUNDVWE EKLASINI – Phendvula imibuto ibe MIBILI. 
INKONDLO LENGAKAFUNDVWA EKLASINI – Uphocelelekile kuphendvula 
lombuto. 
 
SIGABA B: INOVELI/TEMDZABU 
 
Phendvula umbuto ube MUNYE. 
 
SIGABA C: UMDLALO 
 
Phendvula umbuto ube MUNYE. 

  

 
5. KUKHETFWA KWEMIBUTO YESIGABA B (INOVELI/TEMDZABU) 

NESIGABA C (UMDLALO) 
 
• Phendvula KUPHELA imibuto yenoveli/temdzabu loyifundzile kanye 

nemdlalo lowufundzile. 
• Phendvula UMBUTO MUNYE LOYINDZABAMBHALO kanye NAMUNYE 

UMBUTO EMIBUTWENI LEMIFISHA. Uma ukhetse kuphendvula umbuto 
loyindzabambhalo ESIGABENI B, uphocelelekile kutsi uphendvule 
imibuto lemifisha ESIGABENI C. Uma uphendvule imibuto lemifisha 
ESIGABENI B, uphocelelekile kutsi uphendvule umbuto 
loyindzabambhalo ESIGABENI C. Sebentisa luhla lwekutikhumbuta kute 
usitakale. 2025 

6. BUDZE BETIMPHENDVULO 

 
• Umbuto loyindzabambhalo etinkondlweni kufanele uwuphendvule 

ngemagama la-190 kuya kula-240. 
• Indzabambhalo yenoveli/temdzabu nemdlalo kufanele uyiphendvule 

ngemagama la-340 kuya kula-390. 
• Budze betimphendvulo temibuto lemifisha bufanele buhambisane 

nelinani lemamaki labekiwe, ungahlanhlatsi. 

  

 
7. 
 
8. 
 
 
9. 
 
10. 

Fundzisisa kahle ticondziso letisekucaleni KWALESO NALESO SIGABA. 
 
Tinombolo tetimphendvulo atihambisane naleto temibuto njengobe tinjalo 
ephepheni lemibuto. 
 
Cala LESO NALESO SIGABA ekhasini LELISHA. 
 
Siphakamiso sekulawulwa kwesikhatsi: 

  

 
 SIGABA A: 

SIGABA B: 
SIGABA C: 

Lokungenani emaminithi la-40 
Lokungenani emaminithi la-55 
Lokungenani emaminithi la-55 

  

 
11. Bhala ngesandla lesibonakalako nalesifundzekako.   

LOKUCUKETFWE   
 
Lelikhasi litakusita kutsi ukwati kukhetsa imibuto lofuna kuyiphendvula ngaphandle 
kwekufundza lonkhe liphepha lemibuto. 

  

 
SIGABA A: TINKONDLO 
 

Tinkondlo letimiselwe kufundvwa: Phendvula nobe nguYIPHI imibuto LEMIBILI. 
INOMBOLO YEMBUTO UMBUTO EMAMAKI LIKHASI 

1. 'Ngitjele Mphucuko,Ngitjele' Umbuto loyindzabambhalo 10 6 
 

2. 'Make' Imibuto lemifisha 10 7 
 

3. 'Sengibuyile' Imibuto lemifisha 10 8 
 

4. 'Madida' Imibuto lemifisha 10 9 
 

NA 
 

Inkondlo lengakafundvwa eklasini:  Uphocelelekile kuphendvula lombuto. 
5. 'Dumazile' Imibuto lemifisha 10 10 
 

SIGABA B: INOVELI/TEMDZABU 
 

Phendvula umbuto ube MUNYE kulamanoveli lamiselwe kufundvwa. 
6. Liphume Nebovu Umbuto loyindzabambhalo 25 12 

 
7. Liphume Nebovu Imibuto lemifisha 25 12 

 
8. Kubamba Letingelako Umbuto loyindzabambhalo 25 15 

 
9. Kubamba Letingelako Imibuto lemifisha 25 15 

 

10. Tibopho Telutsandvo Umbuto loyindzabambhalo 25 17 
 

11. Tibopho Telutsandvo Imibuto lemifisha 25 17 
 

NOBE 
 

TEMDZABU: Phendvula umbuto ube MUNYE kulena yetemdzabu lemiselwe kufundvwa. 
12. Silulu SeMaswati Umbuto loyindzabambhalo 25 20 

 

13. Silulu SeMaswati Imibuto lemifisha 25 21 
 

SIGABA C: UMDLALO 
 

Phendvula umbuto ube MUNYE kulemidlalo lemiselwe kufundvwa. 
14. Kutawuba Njalo Umbuto loyindzabambhalo 25 23 

 

15. Kutawuba Njalo Imibuto lemifisha 25 23 
 

16. Lami Lisiphetfo Umbuto loyindzabambhalo 25 26 
 

17. Lami Lisiphetfo Imibuto lemifisha 25 26 
 
*CAPHELA: 

 
ESIGABENI B na-C, munye umbuto lophendvuliwe ufanele ube 
YINDZABAMBHALO nobe IMIBUTO LEMIFISHA. Awukavumeleki kutsi 
uphendvule imibuto leyindzabambhalo LEMIBILI nobe imibuto lemifisha 
LEMIBILI. 

LUHLA LWEKUTIKHUMBUTA   
 
Lelikhasi litawusita bahlolwa kutsi babone kutsi ngabe baphendvula linani lemibuto 
lekungulona lekumele baliphendvule yini. 

  

 
SIGABA 

 
TINOMBOLO 
TEMIBUTO 

LINANI LEMIBUTO 
LEPHENDVULWAKO 

BEKA 
LUPHAWU 

A: TINKONDLO  
(Tinkondlo letifundvwe eklasini) 

 
1–4 

 
2 

 

A: TINKONDLO 
(Inkondlo lengakafundvwa 
eklasini) 

 
5 

 
1 

 

B: INOVELI/TEMDZABU 
(Indzabambhalo nobe imibuto 
lemifisha) 

 
6–13 

 
1 

 

C: UMDLALO 
(Indzabambhalo nobe imibuto 
lemifisha) 

 
14–17 

 
1 

 

 
CAPHELA: ESIGABENI B ne-C, cinisekisa kutsi uphendvule YINYE INDZABAMBHALO 

NAMUNYE WEMIBUTO LEMIFISHA. 
Awukavumeleki kutsi uphendvule imibuto leyindzabambhalo LEMIBILI nobe 
imibuto lemifisha LEMIBILI. 

SIGABA A: TINKONDLO   
 
TINKONDLO LETIFUNDVWE EKLASINI   
 
Khetsa tinkondlo tibe TIMBILI bese uphendvula ngato imibuto lelandzelako.   
 
UMBUTO 1: UMBUTO LOYINDZABAMBHALO   
 
Fundza lenkondlo bese uphendvula imibuto lelandzelako.   
 
NGITJELE MPHUCUKO NGITJELE – NC Mthethwa  
 

  

1 
2 
3 
4 
5 
 
6 
7 
8 
9 
10 
11 
12 
 
13 
14 
15 
16 
17 
18 
19 
 
20 
21 
22 
23 
24 
25 
26 

Baphi baphenguli bakitsi? 
Tiphi tingedla takitsi? 
Baphi balozi bakitsi? 
Baphi bafembi bakitsi? 
Ngitjele mphucuko, ngitjele. 
 
Itolo besiteka tekwelapha: 
Sitsats' emanga kubaphenguli, 
Sicapha tindzengelo letinemandla, 
Sibhunyisa tinyamatane letinemandla 
Sipheka timbita letinemandla, 
Lamuhla iphi leyonchubo? 
Ngitjele mphucuko ngitjele. 
 
Umkhuhlane bengiwutfonya ngelikhatsato, 
Ngiwunikela ngemacemb' emhlonyane, 
Ngiwunikela ngemacemb' eliboza, 
Ngiwunikela ngemagcol' esibhaha, 
Ngiwugcobele' emagcol' embabatane, 
Lamuhl' umkhuhlane ngiwentani? 
Ngitjele mphucuko, ngitjele. 
 
Yeka takho mbulalave! 
Uyagcilata ugcilatisise ngculazi, 
Utsatsa kanye matsatsakanye, 
Udl' ingati mdlangati, 
Uyabhubhisa mbhubhisi, 
Ngikwelaphe ngani mbulalave? 
Ngitjele mphucuko, ngitjele. 

  

 
Bhala indzabambhalo ngemcondvo losebaleni walenkondlo/lokushiwo yinkondlo. 
 
Budze bemphendvulo yakho abube ngemagama la-190 kuya kula-240. 

  
 
[10] 

UMBUTO 2: IMIBUTO LEMIFISHA   
 

Fundza lenkondlo bese uphendvula imibuto lelandzelako.   
 

MAKE – VE Fakude 
 

  

1 
2 
3 
4 
5 
6 
7 
8 
9 
 

10 
11 
12 
13 
14 
15 
16 
17 
18 
 

19 
20 
21 
22 
23 
24 
25 
 

26 
27 
28 
29 
30 
31 
32 
33 

Ngilivile kahle livi lakhe, 
Lipholile, lipholile, 
Liphole njengemtfombo losehlatsini lemvelo, 
Lipholisa tiphitsiphitsi. 
Uphimisa kanye 
Kuphume tonkhe tipoliyane, 
Kusale kuhhusha 
Lophilisak' umoya, 
Siphile sonkhe sive seNkhosi. 
 

Ngitivile tandla takhe, 
Tiyabotjotela, tiyaphilisa tisindzise, 
Ngitive kahle ngenela ngenelisisa, 
Tipholise emanceba nemancebakati, 
Titsi titsambile nje, 
Tibe telapha tonkhe tifo, 
Lapho tihambe khona 
Inyama ihlumisa kwemahlumel' ehlobo, 
Kuhlume yonkh' imphil' ekhaya. 
 

Ngitetsembile tindlebe takhe, 
Ngetsembe budze bato, 
Tindze tengc' umsakato wemoya, 
Tiyibamba yonkh' imimoya 
Itive tonkhe tikhalo 
Lilalele lonkhe likhaya, 
Kulalele ngisho nato tive. 
 

Ngiyawutsandz' umlomo wakhe, 
Ukhipha letikhaliphile, 
Ukhipha letitsambile, 
Uvuvutela kuthula, 
Uyabhandisha, uyalobola, wondle, 
Sive sisime ngawo, 
Sive sesiphila ngawo, 
Sive setsembe wona. 

  

 

2.1 Nika bunkondlo lobucindzetelwe lobusemgceni we-2 newe-3. Usho ngani?  (2) 
 

2.2 Yini lebangela kutsiwe umugca we-7 newe-8 usicedzelelamcondvo? Chaza.  (2) 
 

2.3 Ngusiphi simo semoya lesivetwa yindzima ye-2 yalenkondlo? Sekela 
imphendvulo yakho. 

  
(2) 

 

2.4 Sinongo sini lesivetwa ngumugca we-27 kulenkondlo? Usho ngani?  (2) 
 

2.5 Uyavumelana yini naloku lokushiwo ngusonkondlo ngamake emigceni 
lecindzetelwe endzimeni yekugcina? Sekela imphendvulo yakho. 

  
(2) 

   [10] 

UMBUTO 3: IMIBUTO LEMIFISHA   
 
Fundza lenkondlo bese uphendvula imibuto lelandzelako.   
 
SENGIBUYILE – ZP Masango 
 

  

1 
2 
3 
4 
5 
6 
 
7 
8 
9 
10 
11 
 
12 
13 
14 
15 
16 
17 
18 
19 
 
20 
21 
22 
23 
24 
25 

Sengibuyile mntfwanaketfu, 
Ngicel' ungemukele ngaletimhlophe, 
Ulibale ngetayitolo s'tsandvwa sami, 
Ngitinikela kuwe nginje, 
Ngimanikiniki njengendvodzana 
Yelulahleko eBhayibhelini. 
 
Ngilihambile lonkhe leli lakaMhlaba, 
Ngendluli' imifula ngawel' emabhuloho, 
Ngahamba ngaze ngayowelela mshiya loya, 
Lapho kukhonjwa ngalosekhatsi khona, 
Kodvwa' angikamboni lonjengawe. 
 
Ngibabonile, ngabeva bangibongelela, 
Ngetibongelelo letehla kamnandzi, 
Kodvwa kimi konkhe loko, 
Kuye kwafana nelite.  
Bebangikhomba buhle, bangijikisa 
Kulo lonkhe leli leMvelinchanti, 
Bangitfobela sengatsi ngiyinkhosi, 
Kodvwa konkhe kufane nelite. 
 
Lamuhla sengikhetse kubuyela kuwe, 
Ngobe takho tandla tiyangitfokomalisa, 
Sengilungele kuluhamba loluhambo, 
Ngihlome ngetikhali tenhlakanipho, 
Netikhali tekuhlonipha labanye, 
Labaseceleni kwemphilo yami. 

  

 
3.1 Lamalunga lacindzetelwe emgceni we-2 newe-4 akha buphi bunkondlo?            

Usho ngani? 
 
    (2) 

 
3.2 Nika sizatfu lesente kutsi sonkondlo akhulume lamagama lasemgceni we-7                       

newe-11 walenkondlo. 
 
    (2) 

 
3.3 Bunkondlo buni lobuvetwa nguletinhlavu letigcanyiswe emgceni we-16? 

Sekela imphendvulo yakho. 
 
    (2) 

 
3.4 Ngekubona kwakho nguyiphi ingcikitsi sonkondlo layetfulela tetsamelilwati 

ngalenkondlo lengenhla? Chaza. 
 
    (2) 

 
3.5 Sifundvo sini lositfola ngemuva kwekufundza indzima yekugcina yalenkondlo? 

Sekela imphendvulo yakho. 
 
    (2) 

      [10] 

UMBUTO 4: IMIBUTO LEMIFISHA   
 

Fundza lenkondlo bese uphendvula imibuto lelandzelako.   
 

MADIDA – NP Ndlovu 
 

  

1 
2 
3 
4 
5 
 

6 
7 
8 
9 
10 
11 
 

12 
13 
14 
15 
16 
 

17 
18 
19 
20 
21 
22 
 

23 
24 
25 
26 
27 
28 
29 
30 
31 

Sadideka sonkhe sive, 
Wadidek' ummango wonkhe, 
Hhawu lwabumbeka lusendv' emndenini 
Ngenca yalo lutsandvo, 
Sivetel' imfihlo yakho lutsandvo! 
 

Uyash' umntfwana wemfati, 
Buyaphela butfong' ebusuku, 
Kuyas' abuke ngewayitolo 
Ngabe ngemaloyo yini 
Hhawu, ushiswa lutsandvo 
Lutsandvo asewusivetel' imfihlo yakho. 
 

Ngab' imihlolo yini 
Wantjintja umuntfu kubalingani, 
Sewunguphunyuka bamphetse 
Ingani uphetfwe lutsandvo 
Lutsandvo sivetele inhlitiyo yakho. 
 

Vel' uvete sitfombe sakho, 
Ngisho kuwe lutsandvo 
Ingani phela ungumadida 
Udida tingcondvo, inhlitiyo nemehlo 
Lutsandvo ulisela lelingabonwa, 
Lutsandvo sivetele imfihlo yakho. 
 

Ingani unika litsemba lelingabonwa 
Wenta tihlatsi tivakashele tindlebe 
Angisakhulumi ngemiva phela ayihlaliseki 
Kantsi lutsandvo wena uvelaphi 
Ungumsa wabani kuleli 
Lutsandvo ngiyakwesaba ungumadida 
Udla ngisho inhlitiyo yemuntfu 
Hhawu, lutsandvo ulichawe 
Lutsandvo sivetele imfihlo yakho.  

  

 
4.1 Nika bunkondlo lobuvetwa ngulamagama lacindzetelwe endzimeni ye-1. 

Sekela imphendvulo yakho. 
  

(2) 
 
4.2 Chaza kutsi kungani kutsiwe umugca we-10 ucuketse sidvonsamoya.  (2) 
 
4.3 Luhlobo luni lwebunkondlo lolu lolucindzetelwe emgceni we-12 newe-13? 

Sekela imphendvulo yakho. 
  

(2) 
 
4.4 Phawula ngephethini yendzima yekugcina yalenkondlo.  (2) 
 
4.5 Ulikhetse kahle yini sonkondlo leligama lelitsi, 'Madida', kulenkondlo 

lengenhla? Chaza. 
  

(2) 
   [10] 
 

NA   

INKONDLO LENGAKAFUNDVWA EKLASINI   
 
Wonkhe umhlolwa uphocelelekile kutsi awuphendvule lombuto.   
 
UMBUTO 5 IMIBUTO LEMIFISHA   
 
Fundza lenkondlo bese uphendvula imibuto lelandzelako.   
 

DUMAZILE – MJ Masilela 
 

  

1 
2 
3 
4 
5 
6 
7 
8 
 
9 
10 
11 
12 
13 
14 
15 
16 
 
17 
18 
19 
20 
21 
22 
23 
24 
 
25 
26 
27 
28 
29 
30 
31 

Ngitsite ngikubona 
Uvundlisa lutsi lwakho, 
Ukhets' emabala njengentfondvolo; 
Ngacela kubuta indlela, 
Indlela leya elutsandvweni. 
Ngekwetsembeka wangikhombisa indlela, 
Kepha lamuhla akusenjalo, 
Waye wangidvumata Dumazile. 
 
Ngitsite ngikubona uchakaza, 
Uchakaza njengembali etsafeni, 
Ukhanga tinyosi njengabhekilanga, 
Ngacela uhlobise emabala, 
Emabala emuti wababe. 
Ngekwetsembeka wahlobis' emabala, 
Kepha lamuhla akusenjalo, 
Wate wangidvumata, Dumazile. 
 
Ngitsite nginawe wangilondza, 
Ngisho ebusuku nasemini, 
Ungifak' ekhwapheni sincane sengelozi, 
Ngacela ube ngumlondvoloti, 
Umlondvoloti wemphilo yami, 
Ngekwetsembeka waba ngumlondvoloti, 
Kepha lamuhla akusenjalo, 
Wate wangidvumata Dumazile. 
 
Ngitsite ngikubona wabuphuma, 
Ungasacalati emuva nembili, 
Welula tinyawo njengadvoye, 
Ngakutjela kutsi limasekomatsatfu, 
Ngekungalaleli watsi alisiwo, 
Kepha lamuhla sekunjalo, 
Wate wangidvumata Dumazile. 
 

[Ligabazi Likhasi 34–35] 

  

 
5.1 Bhala luhlobo lwesinongo lesivetwe emgceni we-3.  (1) 
 
5.2 Veta luhlobo lwebunkondlo lolwakhiwa nguletinhlavu letigcanyisiwe endzimeni 

ye-2. 
  

(1) 
 
5.3 Caphuna umugca loyimphindvwa kulenkondlo lengenhla.  (1) 
  



Siswati Lulwimi Lwasekhaya (HL)/P2 11 DBE/Inkhwekhweti/Inhlaba 2025 
 SC/NSC Confidential 

Emalungelo agodliwe Phenya 

 
 
5.4 Bunkondlo buni lobakhiwa ngumugca we-18 kulenkondlo lengenhla?  (1) 
 
5.5 Lenkondlo lengenhla iyisathaya/inkondlogceka. Vumela nobe uphikise 

lesitatimende bese uyesekela. 
  

(2) 
 
5.6 Ucabanga kutsi sonkondlo ucondze kubatjelani bafundzi ngalemigca 

lelandzelako? 
 
'Ngitsite ngikubona wabuphuma, 
Ungasacalati emuva nembili' 

  
 
 
 
(2) 

 
5.7 Phawula ngekubumbana kwalesihloko lesitsi 'Dumazile' nalenkondlo 

lengenhla. 
  

(2) 
   [10] 
 

SAMBA SESIGABA A:  30 

SIGABA B: INOVELI/TEMDZABU   
 
Kulesigaba kunemanoveli LAMATSATFU netemdzabu. Wena-ke khetsa ibe YINYE 
loyifundze eklasini lonyaka, uphendvule ngayo. 

  

 
CAPHELA: Khetsa emkhatsini WENDZABAMBHALO NEMIBUTO LEMIFISHA 

kuleyo noveli/temdzabu loyifundzile. Uma ukhetsa kuphendvula umbuto 
wendzabambhalo kulesigaba, uphocelelekile kutsi ESIGABENI C 
uphendvule imibuto lemifisha. 

  

 
INOVELI 
 
Phendvula umbuto ube MUNYE kulamanoveli langentasi. 
 
UMBUTO 6: UMBUTO LOYINDZABAMBHALO   
 
LIPHUME NEBOVU – BB Malangwane   
 
Ludvweshu lutfutfukisa indzaba ite ifike esiphetfweni. Bhala indzabambhalo 
ngetigameko teludvweshu letikulenoveli letibangwe kutiphatsa kwaLushawulo.  

 
Budze bemphendvulo yakho abube ngemagama la-340 kuya kula-390. 

 

 
[25] 

 
UMBUTO 7: IMIBUTO LEMIFISHA   
 
LIPHUME NEBOVU – BB Malangwane   
 
Fundza letheksthi letsetfwe enovelini bese uphendvula imibuto lelandzelako. 
 
THEKSTHI A 

  

 
'Lushawulo watibuta nekutsi umbuka njani Tintfombi kuletiga labementele tona ngetulu 
kwalokumetsemba kangaka. Abengamcabangeli ngisho nakancane kutsi angase 
amjabhise kanjena.' 
 
'Tintfombi wate wangijabhisa-ke khona Maseko, kube mane kuligoya lelimnyama ngabe 
akunani.' Amutsi laphalati Tintfombi labesasefofololo lapha eceleni kwembhedze. 
 
'Ngiyetsemba awukabhalisi sibongo sakitsi lena esibhedlela ngobe uyise walomntfwana 
uyamati wena kutsi ngubani wakabani. Kungasuke kumangalise nje kutsi loKhumalo 
lonjena wakuliphi live. Ngisho bangavuka bonkhe bakitsi kute namunye lowase 
wayibona lemikhuba lebonwa ngimi.' Asukume antsake lamadze ematse akhombisa 
kutsi ucasuke ufile. 
 
'Awu waze wangijabhisa Tintfombi, impela basuke bacinisile nabatsi kuncono 
kwetsemba litje kunekutsi wetsembe umuntfu.' Ngalesikhatsi sewuyayaluka, wehla 
uyenyuka ngenca yekutfukutsela. 'Intfo yinye vo lengingakutjela yona, butsa konkhe 
kwalentfo yakho uhambe uyimikise lapho iyakhona. Mine ngifuna wena nje kuphela, 
lokunye cha ngiyacolisa.' Kuthule umoya endlini, ngisho nalokwebantfwanyana kwakhe 
kwase kubona kutsi kukhona lokungahambi kahle lapha kubonina neyise. 
 
Tintfombi kwaba sengatsi utselwe ngemlotsa. Waphaphatseka waba mhlophe watsi 
hhu. Phela watsi wetama kuvula umlomo, asengakakhiphi ngisho linye ligama 
wamncandza Lushawulo. 

'Thula! Mgodvoyindzini, angifuni mlonyana wakho lapha. Uma ungeva utawuphuma 
ngesicwayi lapha endlini. Ukhumbule ngikufuna la lingakashoni.' Watisola kanyenti 
Tintfombi ngalesento sakhe kepha kwase kute emasito. 
 
Njengobe kwakusesekusenyana, wavele wabona kuncono kutsi angabe atibambelela. 
Waluphutsela luswane lwakhe waphuma asalengise nesikhwanyana lesasiphetse 
timphahla talowo mntfwana. Wayingena leyo ndlela leyayatiwa nguye kuphela kutsi 
iyawuphelelaphi. 
 
Abehamba nje angati nekutsi lapho aya khona tintfo titawuba njani kodvwa noma 
kunjalo kwakufanele ahambe kuze abuye lingakashoni njengobe umyeni wakhe ashito. 
Indlela abesayibona kalufifi ngenca yetinyembeti letatiloku tichuluke njalo. 
 
Lushawulo yena akatsandzanga nekumbona kutsi uphuma ubhekaphi Tintfombi. Intfo 
labeyifuna kutsi kususwe lesilingo endlini yakhe. Intfo lenjena abengafuni ifike 
etindlebeni tebatali bakhe, kantsi naLaMagagula abengahleka kuva intfo lenjena. Noma 
kunjalo, enhlitiyweni yakhe kwakumile kutsi bantfu lahleti nabo lapha batakutsi 
umntfwana ushonephi loku bambona Tintfombi atetfwele, baphindze bambona futsi 
asabuya esibhedlela asaphumelele. 
 
Tintfombi wavele wacondza ekhaya kubo ngobe unina abesaphila, wefika wabeka 
khona luswane lwakhe. Akahlalanga, washeshe wajika njengobe abeshiye Lushawulo 
atfukutsele abila. Empheleni indlela labetfukutsele ngayo yenta kutsi aze angabate 
emandla emutsi wakhe. Noko watitjela kutsi utawubuyela enyangeni yakhe 
ayowuvuselela. Sikhatsi-ke sayo yonkhe lemisebenti yakhe yebumnyama abesitfola 
nakasemsebentini Lushawulo. 
 
Ekubuyeni kwaTintfombi ekhaya kubo wakhandza kutsi Lushawulo sevele uyibophile 
imitfwalo. Phela abebophe konkhe kwaTintfombi kanye nebantfwana.  

[Likhasi 59–61] 

7.1 Bhala inkhulumo yaLushawulo lesekucaleni kwaletheksthi leveta umoya 

wekudvumala. Nika sizatfu sekutsi kungani ukhetse lenkhulumo. 
  

(2) 
 
7.2 Luhlobo luni lweludvweshu loluvetwa nguLushawulo naTintfombi? Sekela 

imphendvulo yakho. 
  

(2) 
 
7.3 Bekacondze kutsini Lushawulo ngalenkhulumo lecindzetelwe kuletheksthi?   (2) 
 

 
7.5 Yini lekuletheksthi lengenta ungafisi kutsi Tintfombi abe ngudzadzewenu? 

Bhala KUBILI. 
  

(2) 
 
7.6 Yini leveta kutsi Lushawulo akasati sendlalelomuva saTintfombi uma ufundza 

letheksthi? Sekela imphendvulo yakho. 
  

(2) 
 
7.7 Sihloko salenoveli sikhetseke kahle yini uma ufundza siphetfo sayo? Nika 

emaphuzu LAMABILI. 
  

(2) 
  

7.4 Catsanisa tizatfu tekucoshwa kwaTintfombi kuletheksthi naloko lokwenteka 
esiphetfweni salenoveli. 

  
(2) 

7.8 Ngekubona kwakho kwabangelwa yini kutsi Tintfombi angamikisi umntfwana 

lapho awakhona njengekusho kwaLushawulo? 
  

(2) 
 
7.9 Nguyiphi indzima lebekufanele idlalwe nguLaHlophe njengamaketala 

ngalesikhatsi kufika Tintfombi kute kube nekuthula emndenini wakhe? Chaza. 
  

(2) 
 
7.10 Ucabanga kutsi Tintfombi waba kusiphi simo semoya emva kwekushaywa 

emkhayeni? Sekela imphendvulo yakho. 
  

(2) 
 
7.11 Umbhali uyiphetse kahle lenoveli. Sekela lesitatimende ubhekise 

kuLaMagagula. 
  

(2) 
 
7.12 Uma kungatsiwa Lushawulo akacale kabusha emphilweni yini lekufanele 

ayente? Veta emaphuzu LAMATSATFU.  
  

(3) 
   [25] 

UMBUTO 8: UMBUTO LOYINDZABAMBHALO   
 
KUBAMBA LETINGELAKO – DE Nkosi   
 
Ludvweshu lutfutfukisa indzaba ite ifike esiphetfweni. Bhala indzabambhalo 
ngetigameko teludvweshu letikulenoveli letibangwe kubuya kwaMphikeleli 
ekudzingisweni. 
 
Budze bemphendvulo yakho abube ngemagama la-340 kuya kula-390. 

  
 
 
 
[25] 

 
UMBUTO 9: IMIBUTO LEMIFISHA   
 
KUBAMBA LETINGELAKO – DE Nkosi   
 
Fundza letheksthi letsetfwe enovelini bese uphendvula imibuto lelandzelako. 
 
ITHEKSTHI B 

  

 
'Nivumelani kutsi siphatfwe ngumchamuki kutsiwe yimeya lenkhulu yetfu?' Kubuta 
Magumeni kuShongwe akhombisa kungeneliswa kuphatfwa nguMphikeleli. 
 

'Ukhetfwe bantfu ngako-ke asinalo lilungelo lekuphikisana nevoti. Uma siphikisana 
naye kusho kutsi siphikisana nebantfu. Ungumsinsi wekutimilela kulendzawo,ngako-ke 
kuliphutsa lelikhulu kumbita ngemchamuki,' kusho Shongwe aphendvula Magumeni. 
 

'Kube liphutsa lelikhulu kukhetsa yena ngobe amange ahlale kulendzawo sikhatsi 
sakhe lesinyenti. Tsine sicale kumbona lapho afundza libanga lelishumi nambili 
nemfundvo yakhe yasenyuvesi,' kusho Magumeni. 
 

'Nitsini ngetinchubomgomo takhe letiphatselene nekwakhiwa kwetindlu, emanti, gezi, 
ematfuba emsebenti, temasiko nekukhibika, temvelo, tebulungiswa, temnotfo 
naletinye?' kubuta Magumeni. 
 

'Tinchubomgomo akusito temuntfu, kepha tahulumende. Yena sisebenti sebantfu 
labasikhetsile kutsi sibahole futsi sibasebentele ngendlela lefanele,' 
kuphendvula Shongwe. 
 

Watibonela Magumeni kutsi uhlangene netimbila titfutsa tiholwa ngulemhlophe embili.  
 

'Utsini ngesento saMangweni sekuhlanganisa belaphi bendzabuko labalandzelako: 
tangoma, tinyanga, bapholofidi, bafembi, balozi nalabanye kutsi babe nemihlangano 
yabo letsintsa tekwelapha? Utsini ngaloko Mntimandze njengemfundisi welibandla?' 
 

'Kutsi angisuye umhambi waleyo ndlela, akusho kutsi ngibokhobosa lwati 
lwendzabuko. Umholi sibili wemukela konkhe lokwentiwa ngummango lokuhlelekile 
futsi lokuveta imisimeto. Sento saMangweni ngisishayela lihlombe,' kusho Shongwe. 
 

'Ungumfundisi lonjani loshayela lihlombe tento takasathane?' 
 

'Kwehlulela bantfu loko. Likholwa sibili alikwenti loko lewukwentako. Kumele 
siwahloniphe emalungelo nenchubo yalabanye bantfu njengobe sifuna kutsi ihlonishwe 
inchubo nemalungelo etfu. Umholi locotfo wenta lokufunwa ngummango, angatenteli 
yena lokufunwa nguye. Kumele simesekele Mangweni ekuholeni lesive ngebucotfo, 
ngekwetsembeka nangemaciniso. Loku lewufuna kukuzuza lapha kimi, angeke 
ukutfole. Asikhulume lokunye,' washo Shongwe wavalelisa wahamba. Wasala 
Magumeni abambe inhloko, abona kutsi uye watishaya etjeni. 

Waphuma Magumeni ekhaya lakhe, wacondza kaNyoni lapho wefike wakhulekela 
watsi, Lusiba! Wavulelwa wangena, wemukelwa ngetandla letimhlophe. 
 
'Ngabe uyakujabulela yini Lusiba kuphatfwa ngumuntfu longenato ticu temtsetfo 
njengemuntfu loyikatela ticu temtsetfo?' kubuta Magumeni. 
 
'Awukho umgomo lotsi kumele kube ngumuntfu lofundze temtsetfo lophatsa bantfu. 
Kuphatfwa nguMangweni ngiyakutsakasela kakhulu ngaletizatfu letilandzelako: 
yindvodza lehlakaniphile, lenesineke, lekhutsele, lehloniphako, leyemukela wonkhe 
umuntfu ngaphandle kwekubuka tici takhe.' 
 
'Lapha sisebentela ummango kuphela, asincintisani ngekuhlakanipha. Kwetfu nje 
kubambisana, sisitane futsi sikhutsatane kutsi ummango singawutfutfukisa njani.' 
 
'Utsini umbono wakho ngekutsi siphatfwe ngumuntfu longamange ahlale natsi 
etikhatsini tembalandlati?' 
 
'Kunetizatfu leticinile letenta kutsi angahlali natsi. Kube wahlala natsi ngabe sihamba 
etikwakhe lamuhla njengebatali bakhe. Wahamba wayewulwela tsine kuze sikhululeke. 
Kuhamba kwakhe alifulatsele leli akumange kumente kutsi agudluke etinhlosweni 
takhe tekulwela emalungelo nenkhululeko yalabacindzetelwe. Tento takhe tikhombisa 
kutsi ungumholi locotfo.' 
 

[Likhasi 42–44] 

9.1 Bhala inkhulumo yaMagumeni lesekucaleni kwaletheksthi leveta umoya 

wekusola. Nika sizatfu sekukhetsa lenkhulumo. 
  

(2) 
 

9.2 Luhlobo luni lweludvweshu loluvetwa nguMagumeni naShongwe 
kuletheksthi? Sekela imphendvulo yakho. 

  
(2) 

 

9.3 Lamavi lagcanyisiwe etheksthini lengenhla aveta Shongwe anguluphi luhlobo 
lwemlingisi uma ufundza inoveli yonkhe? 

  
(2) 

 

 

9.5 Yini lekuletheksthi lengenta ungafisi kutsi Magumeni abe ngumngani wakho? 
Bhala KUBILI. 

  
(2) 

 

9.6 Uma ufundza letheksthi ungasho yini kutsi Shongwe uyasati sendlalelomuva 
saMphikeleli? Usho ngani? 

  
(2) 

 

9.7 Letinkhulumo taShongwe naMagumeni tibiketelani ngelukhetfo lolutawuba 
khona? Chaza. 

  
(2) 

 

9.8 Ngekubona kwakho sicakacaka sivetwe ngayiphi indlela kuletheksthi? Chaza.   (2) 
 

9.9 Ufundzani ngesento saLaDladla sekwekhuta umyeni wakhe Sikhulu 
Tsabetse?  

  
(2) 

 

9.10 Ucabanga kutsi baphilisana njani boMphikeleli naSikhulu Tsabetse ngemuva 
kwekutsi ehluleke kumcoshisa esikolweni? Chaza. 

  
(2) 

 

9.11 Umbhali uyiphetse kahle lenoveli. Sekela lesitatimende ubhekise 
kuMphikeleli. 

  
(2) 

 

9.12 Uma kungatsiwa Sikhulu Tsabetse akacale kabusha emphilweni yini 
lekufanele ayente? Veta emaphuzu LAMATSATFU. 

  
(3) 

   [25] 
  

9.4 Nika KUBILI lokukuletheksthi lokukhombisa sibekandzaba sesikhatsi.  (2) 

UMBUTO 10: UMBUTO LOYINDZABAMBHALO   
 
TIBOPHO TELUTSANDVO – JJ Thwala   
 

Ludvweshu lutfutfukisa indzaba ite ifike esiphetfweni. Bhala indzabambhalo 
ngetigameko teludvweshu letikulenoveli letibangwe kutsandzana kwaMlungisi 
naLomusa. 
 
Budze bemphendvulo yakho abube ngemagama la-340 kuya kula-390. 

 

 
 
[25] 

 
UMBUTO 11: IMIBUTO LEMIFISHA   
 
TIBOPHO TELUTSANDVO – JJ Thwala   
 
Fundza letheksthi letsetfwe enovelini bese uphendvula imibuto lelandzelako. 
 
ITHEKSTHI C 

  

 

'Emalobolo ahambe kahle, sesibuke umshado kutsi wona utawuchubeka njani. 
Ngibonga lusito lwakho Madvodza naSikhuni. Malume loyingati yami ukhombise 
kungilahla nine nangibutsa,' kusho Mlungisi.  
'Angeke umsole malume wakho wentiwa tinkhulumo telive letinyenti letifinyelela 
etindlebeni takhe bese tiyamdida,' kuphendvula Madvodza. 
'Kumele angilekelele ngakhe likhaya.' 
 
'Kunjalo mngani wami. Kukhalwa ngesimilo saLomusa.' 
 
'Lomusa aketi kubo ute kimi; utsandvwa ngimi ngalokuphelele. Bahlushwa kutifaka 
kakhulu etindzabeni letitsintsa mine bangene batsi shi kuto, kantsi ngabe 
bayangiyekela.' 
 
'Kufanele batifake ngobe kusasa kutawube kubutwa bona lapho tintfo setitsatsa 
lolunye lunyawo.' 
'Make untjintjile sewuhambisana nami. Malume akafuni lutfo utsi angeke atihluphe 
asondzelane natsi. Sikhuni nawe niyatihudvula nje kepha nani nikhombisa 
kungamemukeli Lomusa. Phendvula ngemphendvulo yinye kuleti letilandzelako: 
ngemanga noma liciniso; yebo noma cha.' 
 
'Ngiyakuva Mlungisi.' 
 
'Yimphendvulo yakho leyo?' 
 
'Ngisachubeka nekukuchazela ngesimo …' 
 
'Ngicela imphendvulo yinye hhayi inchazelo! Phendvula.' 
 
'Anginayo imphendvulo kuleti letimbili longinike tona.' 
 
'Nibokhumbula kutsi Lomusa intsandzane ngako-ke kumele niboba neluvelo kuye.' 
 
'Kumele sibuke tintfo ngeliso lemaciniso hhayi leluvelo nebungedzama.' 
 
'Yekelani kutondza umntfwanebantfu ngenca yekunyembenywa ngulabanye. Kini 
ugucuke Tondzekile ngaphandle kwetizatfu letifanele.' 
 
'Kitsi unguTsandzekile ngobe sihambile sayomlobola. Simbonile nalomngani wakhe 
lowatiwa ngelaNkhangala atsite bobofiya lapha ahlalise kwentfombatane yeliSwati.  

Lokubalulekile kuwe Mlungisi kutsi ulungise tintfo takho tihleleke kahle.' 
'Ngukuphi lokungakahleleki kahle?' 
 
'Bambisana nemndeni wonkhe ekwenteni tintfo. Cela teluleko ebantfwini labanye 
embikwekwenta tintfo. Tsine sifuna kukubona uphumelela,' kusho Madvodza. 
 
Basakhuluma kuchamuke Lomusa. Emehlo akhe awaphose kuMadvodza. Buso bakhe 
buntjintje bukhombise kutsi akamfuni Madvodza eceleni kwabo. Madvodza avalelise 
ahambe ngobe umfula ugcwele. 
'Angibafuni labangani bakho Mlungisi sitsandvwa sami.' 
 
'Awubafuni nje bakwenteni mbali yami?'  
 
'Ngabo labo labahubhuta emanga ngami basho konkhe lokwehlisa sitfunti sami.' 
 
'Kumele ukhetse nyalo kutsi ukhetsa mine noma ukhetsa labangani bakho?' 
 
'Ngikhetsa wena mbali yami.' 
 
'Hlukana nabo-ke unake mine!' 
 
Wakubona kufanele kutsi ehlukane nabo anake Lomusa lokungakapheli ngisho 
tinyanga letintsatfu batana. Wakhetsa kulahla bangani bakhe lakhule nabo badlala 
ngelubumba, kwelusa ematfole, mabhacelana, intjuba nalokunye. Bangani laphile 
nabo ebangeni lebukhewane kute kufinyelelwe kulebudzala. Ngabo labahambe 
bayolobola kepha lamuhla abasafuneki. Ngalelinye lilanga kuvakale boSikhuni 
naMadvodza bayakhuluma. 'Asesitsatsele labasikati umsebenti sikhulume 
ngemuntfu,' kusho Sikhuni. 'Asikhulume ngaye uma kungulokuhle kepha uma 
kungulokubi singacali. Loko kuyosenta sitayele intfo lembi yekukhuluma ngebantfu. 
Loko kugucuka kube sifo lesingalapheki.' 'Ngabe liciniso yini leli lesilentile sobabili?' 
 

[Emakhasi 94–95] 

11.1 Bhala inkhulumo yaMlungisi lesekucaleni kwaletheksthi leveta umoya 

wekusola. Nika sizatfu sekutsi ukhetse lenkhulumo. 
  

(2) 
 
11.2 Luhlobo luni lweludvweshu loluvetwa nguMadvodza naMlungisi? Sekela 

imphendvulo yakho. 
  

(2) 
 
11.3 Lamavi latsi, 'Make sewuntjintjile sewuhambisana nami', kuletheksthi 

lengenhla, aveta LaNdlovu anguluphi luhlobo lwemlingisi kulenoveli? 
  

(2) 
 

 
11.5 Yini lekuletheksthi lengenta ufise kutsi Madvodza abe ngumngani wakho? 

Bhala KUBILI. 
  

(2) 
 
11.6 Ngekusho kwemlandzi walenoveli Mlungisi uyasati sendlalelomuva saSikhuni 

naMadvodza. Sekela lesitatimende. 
  

(2) 
  

11.4 Catsanisa lenkhulumo yaMlungisi letsi, 'Nibokhumbula phela kutsi Lomusa 
uyintsandzane.' nalokwenteka eluvutfondzabeni lwalenoveli. 

  
(2) 

11.7 Ucabanga kutsi sihloko salenoveli, Tibopho Telutsandvo, sikhetseke kahle 

yini uma ufundza letheksthi lengenhla? Nika emaphuzu LAMABILI. 
  

(2) 
 
11.8 Ngekubona kwakho sicakacaka sivetwe ngayiphi indlela kuletheksthi? Chaza.  (2) 
 
11.9 Yini leyenta boMadvodza naSikhuni bangabi nekuthula ngemuva kwekutsi 

bayewulobolela Mlungisi? Sekela imphendvulo yakho. 
  

(2) 
 
11.10 Utsini umbono wakho ngalenkhulumo lebhalwe yacindzetelwa endzimeni 

yekugcina yaletheksthi?  
  

(2) 
 
11.11 Umbhali uyiphetse kahle lenoveli. Sekela lesitatimende ubhekise kuMlungisi.  (2) 
 
11.12 Uma kungatsiwa Mlungisi akacale kabusha emphilweni, yini 

lokungalindzeleka kutsi akwente kute afeze tifiso takhe? Veta emaphuzu 
LAMATSATFU. 

  
 
(3) 

   [25] 
 

NOBE   

TEMDZABU 
 
Phendvula umbuto ube MUNYE kulena yetemdzabu lemiselwe kufundvwa. 

  

 
UMBUTO 12: UMBUTO LOYINDZABAMBHALO   
 
SILULU SEMASWATI – NC Mthethwa   
 
Ekuhlalisaneni kwebantfu kuba nekungcubutana nekungatsandzani. Bhala 
indzabambhalo ngalobuciko bemlomo lobulandzelako ufakazele lesitatimende. 
 
• 'Kudvungutela kwenkhosi' 
• 'Tibongo tenkhosi Tobias Nkosi' 
• Liphisi lenyatsi lidliwa yinyatsi- Umuntfu ufela emsebentini wakhe. 
 
Bhala indzabambhalo yakho ibe ngemagama la-340 kuya kula-390. 

  

 
TIBONGO TENKHOSI TOBIAS NKOSI   
 
1 
2 
3 
4 
5 
6 
7 
8 
9 
10 
11 
12 
13 
14 
15 
16 
17 
18 
19 
20 
21 
22 
23 
24 
25 
26 
27 

 
Nawe, 
Yelovuk' emcubeni 
Lonjengankunzi 
Luphondvo lwenkunzi yakaNdlela 
Inhloko yenkunzi yaLomavovo 
Lomjikijelwa! 
Wajikijelwa ngemadvuna eFeni 
Batse bangakujikijela, base bayakufulatsela 
Njengesagila labangasitsandzi 
Lebangasifuni 
Bangasiboni lapho siyawuwela khona 
Lugelegele lwebhasi 
Naluya lushon' ePitoli 
Naluyawufun' uMshabalala. 
Kwabonakala ngalabadzala bogogo beFeni. 
Batsi bangabona Yena, 
Baphuma bonkhe batatatela. 
Wena matata lamakhulu 
Ekwendlula nekwendlala  
Awusheshi nekuyinika, 
Wena Vuk' emcubeni 
Unganjengankunzi. 
Nhloko yenkunzi yaLomabhoko 
Phondvo lwenkunzi yakaNdlela 
Mhlane lobanti 
Longadzinwa kwetfwala bantfu 
Ubetfwele kunye nebantfwababo. 
 

[Likhasi 108–109] 

 

[25] 

UMBUTO 13: IMIBUTO LEMIFISHA   
 
SILULU SEMASWATI – NC Mthethwa   
 

Fundza letheksthi letsetfwe enganekwaneni bese uphendvula imibuto lelandzelako. 
 

ITHEKSTHI D 
  

 

INTSANDZANE NENHLANTI YEMLINGO 
 

Bekukhona indvodza nemfati bahlala bobabili, banemntfwana munye wentfombatana 
leseyincane nje kakhulu. Kutsite basatihlalele kahle, washona unina. Wacindzeteleka 
lobabe kutsi ateke lomunye umfati latawuhlala naye abuye amkhulisele 
lomntfwanakhe. Nembala wamtfola. Lentfombatana lapha kunina lomusha beyehlulwa 
lunya lwalomake. Kwahamba kwahamba, lomfati lomusha naye watfola umntfwana 
wentfombatana. Labantfwana lababili bebangashiyani ekudzeni kakhulu ngemnyaka. 
Lentfombatana leyafelwa ngunina beyiyinhle kakhulu kulena yamake lomusha. 
Kwadzingeka kutsi babe walapha ekhaya ahambe aye emsebentini. Wacala-ke make 
walapha ekhaya kuyihlupha lentfombatana. Bekuba ngiyo levuka ekuseni 
ngembulukusa, ngisho nasebusika, kantsi nasebusuku kungiyo lelala ekugcineni. 
Bekungiyo lelusa tinkhomo talapha ekhaya onkhe emalanga ingaphumuli. 
Bekwenteka futsi lomake angayiniki kudla. 
 

Yakhula lentfombatana iphekwa ngelibhodo lelincane: iyashaywa, isebenta matima. 
Seyimangele kutsi ingenta njani ngaloku lokwenteke kuyo. Kutsite ngalelinye lilanga 
iselusizini lwasemalangeni, yahamba kuyawunatsisa tinkhomo emfuleni. Itsite ingefika 
lapho intfombatana, yahlala eceleni yasidzindza sililo, icabanga ngaletinhlupheko 
letiyiphetse. Letinyembeti tayo betitfonsela ekhatsi esitibeni lesisedvute kwalelitje 
lebeyihleti kulo. Kutsite kusenjalo ingakalindzeli lutfo, yeva livi litsi, 'Ukhalelani?' 
 

Yaphendvula ngelivi lelilusizi yatsi: 'Ngilambile!' Itsite nayitsi calacala ifuna kubona 
kutsi lelivi lichamuka ngakuphi, yabona inhlanti ivele ngenhloko khona lapho esitibeni 
lesisembikwayo. Yachubeka inhlanti yakhuluma: 
 

'Uyabona ntfombatana yami lenhle, ngiyakudzabukela. Ngifikelwa lusizi nangikubona 
ukulesimo lesinje. Kumele kutsi njalo emini onkhe emalanga, ute lapha esitibeni. 
Ubotsi ungefika, ushaye lamanti ngendvuku yakho lowelusa ngayo. Nawubona 
sekukhihlika ligwebu lapha emantini, ukhulume ngobe ngitakube sengilalele.' 
 

Ngakusasa yavuka ekuseni yabuyela emsebentini wayo wekwelusa. Itsite naseyiva 
kutsi indlala seyiyabhoka, yashona khona etjeni layo lelingasesitibeni. Yefika yahlala, 
yenta njengobe beyitjelwe yinhlanti.  
 

'Sengifikile phela mngamu. Sengifile yindlala. Kudla solo ngikugcine itolo.' 'Lindza-ke 
ntfombi yami lenhle ngisayokulandzela kudla.' Yabuya netibiliboco yefika yatiniketa 
intfombatana. Yashaya sentfwala. Unina lomncane wagcina asabona kutsi kukhona 
losekukhona kulentfombatana. Ngalelinye lilanga wabita intfombatane yakakhe 
bavumelana ngekutsi kumele ngalelinye lilanga lentfombatana yakhe inyonyobele lena 
lengenanina, iyilandzele. 
 

Lentfombatana lebhacile yetfuka kabi nayibona konkhe loku kwenteka embikwayo. 
Kwaba sobala kutsi lonina lomncane walati lonkhe liciniso ngalentfombatana. 
Watfukutsela wagana sicoco. Vele itsite ingefika nje lentfombatane, akazange asabuta 
lomake. Washo ngendvuku.  

[Likhasi 66–67] 

13.1 Nika sizatfu lesente lendvodza yateka lomunye umfati.  (2) 
 
13.2 Bhala tintfo LETIMBILI letisendzimeni ye-1 letikhomba kutsi akukahlaliswana 

kahle. 
  

(2) 
 
13.3 Lenkhulumo lecindzetelwe kuletheksthi iveta lomake anesimilo lesinjani? 

Chaza. 
  

(2) 
 
13.4 Yonkhe lenhlupheko lekhungetse lentfombatana iveta umoya lonjani? Sekela 

imphendvulo yakho. 
  

(2) 
 
13.5 Khokha sigameko lesiveta bunganekwane.  (2) 
 
13.6 Ngusiphi sigameko lesikulenganekwane lengenhla lesifakazela lenkhulumo 

letsi, 'Umntfwana uphila ncono uma kusenenina?' 
  

(2) 
 
13.7 Ngabe umbhali uyiphetse kahle yini lenganekwane? Sekela lesitatimende 

ubhekise kulentfombatana lebeyihlupheka. Nika KUTSATFU. 
  

(3) 
 

NA 
 
Fundza letibongo bese uphendvula imibuto lelandzelako.   
 
SIKHUNGO SASEMATSAMO 
 

  

1 
2 
3 
4 
5 
6 
7 
8 
9 
10 
11 
 

Ulidvonsamehlo sikhungo setimangaliso, 
Kuwe kubonakala labadzala nalabancane, 
Kuwe kubonakala labamnyama nalabamhlophe, 
Sibona bomake ngetidziya netidvwaba, 
Sibon' ematjitji ngendlamu nemihelwane, 
Sibona tintfombi ngemahiya netimvandla, 
Sibon' emajaha ngengwe nenkhonyane, 
Sibon' emadvodza ngemajobo nemibhenso. 
Sibon' emachegu ngencincane nemibhodze. 
Ngawe sati inchoboza nencoshane, 
Ngawe sati indvuli nelikhwane. 

[Likhasi 118] 

  

 
13.8 Bhala luhlobo lwebunkondlo lolusemgceni we-2. Usho ngani?  (2) 
 
13.9 Luhlobo luni lwebunkondlo lolusemgceni we-4 newe-5? Sekela imphendvulo 

yakho. 
  

(2) 
 
13.10 Phawula ngephethini yaletibongo letingenhla.  (2) 
 
13.11 Kusetjentiselwani loku lokubalwe emgceni we-10? Bhala KUBILI.  (2) 
 
13.12 Uphumelele yini umbhali kuveta ingcikitsi yaletibongo letingenhla? Sekela 

imphendvulo yakho. 
  

(2) 
   [25] 
 
 SAMBA SESIGABA B:  25 

SIGABA C: UMDLALO   
 

Kulesigaba kunemidlalo LEMIBILI. Wena-ke khetsa ube MUNYE lowufundze eklasini 
lonyaka uphendvule ngawo. 

  

 

CAPHELA:  Khetsa emkhatsini WENDZABAMBHALO NEMIBUTO LEMIFISHA 
kulowo mdlalo lowufundzile. Uma ukhetse kuphendvula umbuto 
wendzabambhalo enovelini, uphocelelekile kutsi kulesigaba uphendvule 
imibuto lemifisha. Uma ukhetse kuphendvula imibuto lemifisha 
enovelini, uphocelelekile kutsi kulesigaba uphendvule umbuto 
wendzabambhalo. 

  

 

UMBUTO 14: UMBUTO LOYINDZABAMBHALO   
 

KUTAWUBA NJALO – SZ Simelane   
 

Umbhali wemdlalo uveta badlali banetimilo letitsite. Bhala indzabambhalo ngetimilo 
talabadlali labalandzelako letivetwa nguloko labakwenta emdlalweni: 
 

• Mphotfo 
• Ncobile 
• LaMagagula 
 
Budze bemphendvulo yakho abube ngemagama la-340 kuya kula-390. 

  
 
 
 
 
 
[25] 

   
UMBUTO 15: IMIBUTO LEMIFISHA   
 

KUTAWUBA NJALO – SZ Simelane   
 

Fundza letheksthi letsetfwe emdlalweni bese uphendvula imibuto lelandzelako. 
 

ITHEKSTHI E 

  

 

(Kusekhaya kaMagagula kukhulekela Hleta, ukhonkhotfwa tinja cedze bahlale ngaphasi 
kwesihlahla, naLaHleta acedzise kukhotsa ligusha) 
 

LAHLETA: (Ahlala phasi) Philani phela mnaketfu!  
HLETA: (Asondzela) Siyaphila dzadzewetfu singavusela nine Bhambolunye!  
LAHLETA: Natsi siyaphila mnaketfu sibona kona kushisa kwelilanga, lomnyaka futsi 

sengatsi licondze kusifusa sibe mnyama khwishi khatsaloku vele sintima 
Mntimandze. 

5 
 
 

HLETA: (Ahlalisisa) Ungasayisho leyo dzadzewetfu, sengatsi liwele khona lapha 
emhlabatsini. Ngita lapha ngitewukhuta umhlolo dzadze, ngitfole 
neliciniso nganangu umntfwana lobatjatwa nguwonkhe umuntfu kantsi 
nami bese vele ngicalile kusola ngaye kutsi yini lelengaka? Ncobile 
wazaca waphela sibukile kwentenjani naphela, udliwa yini kangaka? 
Bengisolo ngicabanga kutsi madlalwanemadlalwane, nani emehlo 
ahlaba phasi mntfwanamake! 

 
 
10 
 
 
 

LAHLETA: (Aphefumulela etulu) MntfwanaHleta, impela ngicakekile nami 
ngalomntfwana. Nyalo sewunemkhuba lomubi wekutsi nakabuya 
esikolweni acondze entsangeni yakhe, efike aphonse tincwadzi 
budlabha angakakhulumisi muntfu, ageze, adle, alale kute kube 
ngakusasa. Atsi nakavuka atsanyele libala angakalinyenyeti nangemanti, 
ageze, adle angenele indlela. Nguye lowaya enyuka ngelukhalo acondze 
esikolweni, nakabuya nguleso futsi.  

15 
 
 
 
 
20 

HLETA: (Agoca tandla) Intfo lenjena itawutsiwani dzadzewetfu?  
LAHLETA: (Abuka intsaba) Nami impela mnaketfu ngihlanganelwe inhloko 

ngalesento salomntfwanyana. Solo kwafa nangu umnenkhe wemfana 
wakhe wakaMdluli, ungigilela tiga todvwa. Ngingakamfumbi ngalenkhulu 
inhlanekela kutsanti ...  

 
 
25 
 

HLETA: (Alinganisela) Ngabe umtsele wabona tinkhanyeti letimnyama todvwa. 
Ukwenteni? 

 
 

LAHLETA: (Abuka phasi) Ngatsi akangosele tibhuluja tami letimbili, wenta 
lokudvwala kwakhe, wayotihashula ngemabomu cedze watibhaceka 
etikwelitafula, wayolala hhu angakangitjeli kutsi sewucedzile. Wati kahle 
kamhlophe kutsi nali lichudze lelinemgedla lomudze liyatsandza kugibela 
kulelitafula ngobe lifuna tikhokho. Lavele latsi ngenhlitiyo hholohholo 
libonwe ngubani lingenasicholo, latikholisa ngate ngayobona ngelikadze 
lesinye sesigicika phasi nalo selikopolote tonkhe latenetisa. 

 
30 
 
 
 
 
35 

HLETA: (Anyukubala) Lomntfwana kantsi ungenwe yini kangaka? Uphetfwe 
buntfombi? Akati kutsi nguwe makhonya kulomuti? Indzelelo lenjena 
angitange sengiyibone kulomuti! 

 
 
 

LAHLETA: (Ambuka) Itolo loku ngitsite nangibuya kuyosabutela ngatsi 
akangiphekele incwancwa ngikhanuka kuhuba, waloku avutsela umlilo 
lokungapheli, ahleti acamalatile macondzana nentfuntfu ngate 
ngayombona ngelikadze kutsi uyakhala mankunzini. 

 
40 
 
 

HLETA: (Ashaya tandla) Uyayiteka dzadzewetfu! Lelijabhane lakhe ucabanga 
kutsi utalivusa yini? (Atenwaya silevu) 

 
 

LAHLETA: (Afinkhita) Impela lomfana wangishiya eludzakeni!  45 
HLETA: (Aphotsa silevu) Ncobile sengatsi unetigonagona etindlebeni takhe. Uva 

ngekubhotjotwa ngelitje njengenkhomo. 
 
 

LAHLETA: (Esula licansi) Ngiyasola mhlawumbe lomfana wamdlisa lomkhulu 
mandzangekhatsi wagucuka umkhovu lowentiswa nome yini. 

 

HLETA: (Anikina inhloko) Nasingehluleka kumkhalima nyalo, angeke siphindze 
simkhone ngobe phela batsi lugotjwa lusemanti. Kusasa silindzele kutsi 
atsatfwe abe ngumfati, angatsatfwa ngubani nje Ncobile 
anguNcobile amtsatsela kumenta umfati, ngobe labantfu bonkhe 
balapha babukile batabe sebamati ngendlela latiphatsa ngayo kutsi 
ngumhhelele webafana? 

50 
 
 
 
 
55 
 

 [Likhasi 31–34]  

 
15.1 Caphuna inkhulumo lesekucaleni kwaletheksthi leveta kutsi kukhona 

lokungahambi kahle emphilweni yaNcobile. Nika sizatfu salemphendvulo. 
  

(2) 
 
15.2 Ngusiphi sigameko lesiholele kutsi Ncobile abe kulesimo lakuso kuletheksthi? 

Chaza. 
  

(2) 
 
15.3 Sigameko selichudze sekudla ummbila lowosiwe wabekwa etafuleni siveta 

luhlobo luni lwesibekandzaba semdlalo? Sekela imphendvulo yakho. 
  

(2) 
 

 
  

15.4 Saba namuphi umtselela kuNcobile lesento sebatali bakhe sekutsi 
bamcambele emanga ngaMphotfo? Usho ngani? 

  
(2) 

15.5 Lenkhulumo lelandzelako iveta Hleta anguluphi luhlobo lwemdlali? 

 
'Ngabe umtsele wabona tinkhanyeti letimnyama todvwa.' 

  
 
(2) 

 
15.6 Nika TIMBILI timphawu letenta kutsi letheksthi ifaneleke kuba ngumdlalo.  (2) 
 
15.7 Ngukuphi lokungakwenta ulangatelele kuchubeka ufundze wonkhe lomdlalo 

ngemuva kwekufundza letheksthi? Bhala emaphuzu LAMABILI. 
  

(2) 
 
15.8 Chaza kutsi LaHleta uyiphumelelise ngayiphi indlela ingcikitsi yelutsandvo 

kulomdlalo. 
  

(2) 
 
15.9 Silufundzisani lusha lwalomuhla lesimo lesikuletheksthi lesente Ncobile 

wazaca? 
  

(2) 
 
15.10 Lomdlalo, Kutawuba Njalo, utfumela miphi imilayeto kubatali ngekukhuliswa 

kwebantfwana? Nika KUBILI. 
  

(2) 
 
15.11 Yaba liciniso kanganani lenkhulumo lecindzetelwe kuletheksthi lengenhla? 

Chaza. 
  

(2) 
 
15.12 Ngemaphuzu LAMATSATFU fakazela kutsi LaHleta ungumake longenti kahle 

ngalesinye sikhatsi.  
  

(3) 
   [25] 

UMBUTO 16: UMBUTO LOYINDZABAMBHALO   
 
LAMI LISIPHETFO – JJ Thwala   
 
Umbhali wemdlalo uveta badlali banetimilo letitsite. Bhala indzabambhalo ngetimilo 
talabadlali labalandzelako letivetwa nguloko labakwenta emdlalweni: 
 
• Inkhosi Somhlolo 
• Mahubhulu 
• Indvuna Nsibandze 
 
Budze bemphendvulo yakho abube ngemagama la-340 kuya kula-390. 

 

 
 
 
 
 
[25] 

 
UMBUTO 17: IMIBUTO LEMIFISHA   
 

LAMI LISIPHETFO – JJ Thwala   
 

Fundza letheksthi letsetfwe emdlalweni bese uphendvula imibuto lelandzelako. 
 

ITHEKSTHI F 
  

 

(Emphakatsi Somhlolo ukhuluma nenina Somnjalose.) 
 

SOMHLOLO: Sonjubela! 
Mnenekati, 
Sivimba ngemabele Etibukweni. 
Nyoni leyasindvwa sisila 
Nangekusuka. 
Nabonkhosi! 

 
 
 
5 
 
 

SOMNJALOSE: 
 

Ngiyajabula ndvodzana yami kutfola lelitfuba lekuhlala phasi nawe 
sicoce tebukhosi. Uyihlo Ndvungunya wakushiya kimi 
sisekaLobamba wekucala. Watilalela yena eMakhosini esifundzeni 
saseShiseweni. 

 
 
10 

SOMHLOLO: Kujabula mine ngekukhuluma nawe make wesive.  
SOMNJALOSE: Umbuso wakho uwubona unjani ndvodzana? Ngifuna kuva ngawe, 

hhayi ngalomunye umuntfu. 
 
 

SOMHLOLO: Umbuso wami uyaceka make. Tintfo atihambi ngendlela lefanele. 
Noko sisusa saloko ngiyasati. Bantfu bami bahlalele eluvalweni 
Iwekutsi bangahle bahlaselwe nguZwide, inkhosi yakaNdwandwe. 
Bahlalele eluvalweni ngaMabhula lohlasela ngabomanyovu. 
Lamakhosi lamabili lawa enta simo sibe lukhuni kuleli laNdvungunya. 
Loko lesengikhulume ngako kwangaphandle. 

15 
 
 
 
 
20 

SOMNJALOSE: Ngiyakuva ndvodzana yami. Ngiyajabula kuva ngewakho umlomo 
lawo mavi. 

 

SOMHLOLO: Mahubhulu naSigogodvolo balwa imphi yabo bodvwana yekwetama 
kucembula umbuso waNdvungunya kabili. Batsi ngiyinkhosi lenjani 
lena lengavumi kuphakwe imphi kuhlaselwe tive lesakhelene nato? 
Bafuna ngente intfo lengingahambisani nayo. 

 
 
25 
 

SOMNJALOSE: Kuhle nasewukubonile loko ndvodzana yami. Nalu luhlu Iwebantfu 
lokumele uphumelele kubo: Nkhasa, Bhocwane, Mabhoko, 
Mashobeni, Mahubhulu, Sigogodvolo, Mabhula naZwide. Ubabalile 
kutsi bantfu labangaki? 

 
 
 
30 

SOMHLOLO: Basiphohlongo make wami.  

SOMNJALOSE: Uze ungisite ungambiti umuntfu ngesitsa ndvodzana. Ngikuniketa 
siciniseko lesiphelele, siyawuncoba noma kanjani! Intfo lengifuna 
kutsi uyente nawusuka lapha kimi ngulena: dvonsa Nsibandze, 
Sikhunyana Tfwala naTichele Sukati. Hlala phasi naletindvuna takho 
letintsatfu nifune lisu lekulwa lemphi lenemandla. Lengifuna ukwati 
ndvodzana kutsi, Mahubhulu ulukhuni kubendlula bonkhe labantfu. 

 
 
 
35 
 

SOMHLOLO: Nami kuyangikhanyela make kutsi sitawuncoba, kodvwa Mahubhulu 
utawuncotjwa ekugcineni. Umuntfu lolwa nawe akhashane, uncono 
kunalona losedvute. 

 
 
40 

SOMNJALOSE: Njengobe wati kutsi kumele utsanyele endlini kucala 
embikwekuphumela ngaphandle uyewutsanyela khona, lapha-ke 
sitawucala ngaphandle sibuye endlini. Sitawukwenta intfo 
lengakatayeleki. Ngubani lombona ayinkinga kunabo bonkhe? 

 
 
 
 

SOMHLOLO: NguZwide. Kuhle sakhe buhlobo ngekucela sihlobo lesihle. 45 
SOMNJALOSE: Sitawucala ngaye. Kutawubalula kulaba labanye uma sesincobe lo 

lowesatjwako. Hamba uyewungibitela Sikhunyana naTichele bete 
lapha: Tjani bentsaba lendze, Abudliwa nkhomo, Budliwa 
nguletimnyama TakaMaphungwane. 
(Waphuma Somhlolo wayawubabita, wabuya nabo.) 
 

[Likhasi 6–7] 

 
 
 
 
50 

 

17.1 Caphuna tinkhulumo LETIMBILI letiveta buhlobo lobukhona emkhatsini 
wenkhosi Somhlolo naSomnjalose.  

  
(2) 

 

17.2 Ngusiphi sigameko lesiholele kutsi Somhlolo abe nalengcoco naSomnjalose 
kuletheksthi? 

  
(2) 

 

17.3 Lilawu liveta luphi luhlobo lwesibekandzaba kuletheksthi lengenhla? Usho 
ngani? 

  
(2) 

 

17.4 Ngumuphi umtselela lowaletfwa ngulenchubo yenkhosi Somhlolo esiveni 
sakaNdvungunya? Chaza. 

  
(2) 

 

17.5 Lenkhulumo lelandzelako iveta Somnjalose anguluphi luhlobo lwemdlali? 
'Uze ungisite ungambiti umuntfu ngesitsa ndvodzana.' 

  
(2) 

 

17.6 Nika TIMBILI timphawu letenta kutsi letheksthi ifaneleke kuba ngumdlalo.  (2) 
 

17.7 Ngukuphi lokungakwenta ulangatelele kuchubeka ufundze wonkhe lomdlalo 
ngemuva kwekufundza letheksthi? Bhala KUBILI. 

  
(2) 

 

17.8 Chaza kutsi Mahubhulu uyiphumelelise ngayiphi indlela ingcikitsi yembango 
webukhosi kulomdlalo. 

  
(2) 

 

17.9 Lesento saSomhlolo sekuyewuvakashela Somnjalose sibafundzisani baholi 
balamuhla? Nika KUBILI. 

  
(2) 

 

17.10 Ngemaphuzu LAMABILI veta kutsi indvuna Nsibandze itfumela miphi 
imilayeto kubaholi balamuhla. 

  
(2) 

 

17.11 Uyavumelana yini nalombono lotsi inkhosi Somhlolo beyidvonsa matima 
embusweni wayo? Sekela ngemaphuzu LAMABILI. 

  
(2) 

 

17.12 Somnjalose ungumake lonesimilo lesihle. Fakazela lesitatimende 
ngemaphuzu LAMATSATFU. 

  
(3) 

   [25] 
 

SAMBA SESIGABA C: 
SAMBA SAKO KONKHE: 

 25 
80 

